
Kiçik Qafqazın mərkəzi hissəsində zaman və 
məkanca assosiasiya təşkil edən  traxibazalt-bazaltik 
traxiandezit-traxiandezit və salik riolit tərkibli 
vulkanitlərdən ibarət olan Üst Pliosen-Dördüncü 
dövr yaşlı bimodal assosiasiya inkişaf etmişdir [1].  
Əvvəlki çap olunmuş əsərlərdə bu assosiasyanın 
petrogeokimyəvi xüsusiyyətləri kifayət qədər 
işıqlandırılmışdır [1-7]. Bu məqalədə isə əsasən Kiçik 
Qafqazın mərkəzi hissəsinin Üst Pliosen-Dördüncü 
dövr traxibazalt-traxiandezit vulkanik kompleksinin 
ilkin maqmatik maqmasının mənbəyi araşdırılacaqdır.

Məlumdur ki, ilkin izotop qiymətləri və bəzi 
uyuşmayan elementlərin (yaxın paylanma əmsalı olan) 
nisbətləri kimi maddi xarakteristikalar fraksionlaşma 
prosesində praktiki olraq sabit qalır və diferensiasiyaya 
uğramış maqmanın maqmatik mənbəyinin tərkibini 
qiymətləndirməyə imkan verir. 

Yüngül lantanoidlərin traxibazalt-traxiandezit 
vulkanik kompleksinin əsasi vulkanitlərində və iri ionlu 
elementləri müşahidə edilən yüksək konsentrasiyası 
göstərir ki, kompleksin süxurlarını əmələ gətirən 
ərinti zənginləşmiş mantiya mənbəyinin əriməsi 
zamanı formalaşa bilər. Bu zaman mülayim qələvili 
olivinli bazaltlar OİB tipli tipik plitədaxili bazaltlardan 
(zənginləşmiş mənbə) Nb-Ta minimumunun, Ba 
maksimumunun olması ilə fərqlənir. 

HFSE elementlərinin az qiyməti kontinentlərin 
fəal kənarının, ada qövslərinin, kolliziya zonalarının, 
kontinentdaxili maqmatik qurşaqların bir çox bazaltları 
üçün səciyyəvidir. Plitədaxili və plitədaxili kolliziya 
zonalarının bazaltlarının  Nb və Ta-la kasıblaşması ya 
astenosfer maqmasının kontinental qabıq materialı ilə 
kontaminasiyası [8; 9], ya da subduksiya maddəsi ilə 
metasomatitləşmiş üst (litosfer) mantiyanın əriməsi 
nəticəsində bazalt maqmasının əmələ gəlməsi ilə izah 
edilir [4; 10-14]. 

Qeyd etmək lazımdır ki, Kiçik Qafqazın 
digər sahələrində aparılmış izotop tədqiqatlar, 
bizim öyrəndiyimiz süxurlardakı geokimyəvi 
məlumatlar litosfer mantiyasının qabıq materialı ilə 
kontaminasiyasını təkzib etmir. 

Kiçik Qafqazın mərkəzi hissəsinin traxibazalt-
traxiandezit kompleksi süxurlarının yuxarıda qeyd 
edilən ilkin mülayim qələvili maqmasının mənbəyinin 
xarakteristikasını vermək üçün La/Sm-La, Sm/Yb-Sm, 
Sm/Yb-La/Yb diaqramlarından istifadə edilmişdir 
(şək. 1). 

Şəkil 1a-c-də biz nadir torpaq elementlərinin 
miqdarından və onların nisbətlərindən istifadə 
edərək mülayim qələvili maqmanı törədən mənbənin 
mineralogiyasını və onun qismən ərimə payını 
modelləşməyə cəlb etmişik. 

Şək. 1. D. M. Şounun [15] qeyri-modal tam ərimə tənliyinə əsasən La/Sm, Sm-Sm/Yb və Sm/Yb-La/Sm qrafiklərində 
əriməni göstərən əyrilər. Ərimə əyriləri şpinelli lersolitlərə (Ol0.53+Opx0.27+Cpx0.17+Sp0.03 və Ol0.06+Opx0.28+Cpx0.67+Sp0.11, 

R. J. Kinzlerə [19] görə) və qranatlı lersolitlərə (Ol0.6+Opx0.2+Cpx0.1+Gt0.1 və Ol0.03+Opx0.16+Cpx0.88+Gt0.09, M. J. Walterə 
görə [20]) uyğun gəlir. Mineral/əsas kütlə arasında paylanma əmsalı və DMM H. Rollinson [16] və D. P. Makkenzi və 

R. K. O’Nionsdan [17] götürülmüşdür. PM, N-MORB, E-MORB tərkibi S. S. Sun və W. F. Makdonousa [15] görə. LSM - 
Kiçik Qafqazın mülayim qələvili süxurlarının ərimə traektoriyasının ekstrapolyasiyası yolu ilə alınmışdır. Qalın xətt 
DMM və PM tərkibli mantiya ərintisinin trendini, nazik bütöv və qırıq-qırıq xətlər Kiçik Qafqazın və DMM-in ərimə 

trendlərini göstərir. Əyrilər üzərindəki rəqəmlər mənbənin qismən ərimə payına uyğun gəlir

Modelləşmə üçün D. M. Şounun [15] qeyri-modal 
tam ərimə tənliyindən və H.Rollinsona görə [16] Nadir 
Torpaq Elementlərin (NTE) paylanma əmsalından 
istifadə edilmişdir. Mantiya mənbəyini təiyn edən iki 
müxtəlif tərkibdən istifadə edilmişdir: 1 – depletləşmiş 
MORB mantiya (DMM). Bu tip maqma D. P. Makkenzi 
və R. K. O’Nionsun [17] təklif etdiyi depletləşmiş 
MORB mənbəyinin tərkibinə yaxındır və astenosfer 
mantiyasının konveksiyası nəticəsində əmələ gəlir.  2 – 
Primitiv mantiya (PM – S. S. Sun və W. F. Makdonousa 
görə [18] mantiyanın ilkin tərkibinə cavab verir. Ən 
əvvəl yüksək uyuşmayan La və az uyuşmayan Sm 
elementlərinin konsentrasiyalarına baxılmışdır. Bun-
dan başqa nəzərə almaq lazımdır ki, həm La, həm də 
Sm mənbənin mineralogiyasının (qranat və ya şpinel) 
dəyişməsinə kifayət qədər həssasdır və beləliklə, mən-
bənin tam kimyəvi tərkibi haqqında informasiya verə 
bilər. Şəkil 1a-dan göründüyü kimi əksər mülayim 
qələvili süxurlarda La-nın yüksək miqdarı müşahidə 
edilir və La/Sm nisbəti DMM-ə nisbətən hətta çox az 
ərimə payında belə (0.1%) yüksək qiymətə malikdir. 
Traxibazalt-traxiandezit kompleks süxurlarının qis-
mən ərimə əyrisini ekstropolyasiya etsək, onların 1-5 % 
ərimə payında əmələ gəlməsini görərik və mantiya 
mənbəyinin (mantiya xəttində LSM kimi göstərilmiş-
dir) DMM və PM-ə nisbətən yüksək La və La/Sm 
nisbətinə malik olması aydın görünür. Buradan aydın 
görünür ki, DMM və ya PM-in bir mərhələdə əriməsi 
mülayim qələvili süxurlardakı kimi qeyri-kogerent 
elementlərə malik olan maqmanı verə bilməz. Belə-
liklə, belə nəticəyə gəlmək olar ki, mantiya mənbəyi 
LREE ilə zəngin olmuşdur. Belə bir mənbə isə yuxarı- 
da qeyd etdiyimiz kimi baxılan regionda gec kayno-
zoydan əvvəllər baş vermiş subduksiya mərhələsin-
də onun komponentlərinin hesabına mantiya meta-
somatozu nəticəsində əmələ gələ bilər. Şəkil  1b-də  
Sm/Yb nisbətinin Sm-dan asılılığı göstərilmişdir. Bu 
onunla izah olunur ki, qranata görə (klinopiroksenə  
görə deyil) Yb uyuşan elementdir və  Sm/Yb 
nisbəti mülayim qələvili maqmanın mənbəyinin 
mineralogiyasını aydınlaşdırmaq üçün istifadə edilə 
bilər. Şəkildən göründüyü kimi kompleksin süxurları 
mantiya xətti üzərində yerləşir (=şpinelli lersolit + 
ərimə trendi) və yüksək Sm/Yb nisbətinə malik ol- 
maqla qranat və qranat+şpinelli lersolit əyriləri ara-
sında yerləşir.

Qeyd olunanlar onu göstərir ki, regionun 
süxurlarının mənbəyində qranat restitdə qalmışdır. 
Şəkil 1a və b-nin birləşmiş – MREE/HREE və LREE/
MREE nisbətləri, yəni Sm/Yb və La/ Sm nisbətlərinin 
asılılıq diaqramları şəkil 1c-də göstərilmişdir. Bu 
şəkildə də qranat və şpinelli lersolit mənbələrinin 
arasında qeyri asılılıq görünür. Şpinelli lersolit qis-
mən əridiyi halda ərinti aşağı Sm/Yb nisbətinə malik 
olacaqdır və aydındır ki, La/Sm nisbəti qismən ərimə 

payı artdıqda azalmağa başlayacaqdır. Şpinelli ler-
solit mənbəyindən ərimə horizontal ərimə trendinə 
uyğun gələcəkdir və DMM və PM tərkibli mantiya 
xətti ilə örtüləcəkdir. Digər tərəfdən isə qranatlı lerso- 
lit mənbəyindən qranat restitdədir) qismən ərimənin  
az payında ərinti məhsulları mantiya mənbəyinə 
nisbətən yüksək Sm/Yb nisbətinə malik olacaqdır.

Beləliklə, qranatlı lersolit ərintisinin trendi digər 
diaqramlarda olduğu kimi Sm/Yb-La/Sm diaqramında 
da Sm/Yb yüksək nisbətinə görə mantiya xətti üzərin-
də yerləşəcəkdir. 

Şəkil 1c-dən göründüyü kimi şpinelli lersolit 
mənbəyinin müxtəliy ərimə payı traxibazalt-
traxiandezit kompleksin süxurlarının tərkibini izah  
edə bilmir və bu onunla izah olunur ki, fiqurativ nöq-
tələr şpinelli lersolit ərimə trendindən və mantiya 
xəttindən yuxarıda yerləşir. Digər tərəfdən, fiqurativ 
nöqtələr qranatlı lersolitin ərimə trendinə yaxın 
yerləşərək zənginləşmiş mantiya trendini əmələ gəti-
rir. Bu tərkib yuxarıda qeyd edilən LSM tərkibinə 
cavab verir. Belə bir tərkibin hipotetik qranatlı 
lersolitdən bir qədər fərqli trend əmələ gətirməsi NTE 
paylanma əmsalının nəzəri olaraq götürülməsi və 
beləliklə paylanma əmsalının alınmış qiymətindəki 
səhvlərlə izah edilə bilər. Yuxarıda qeyd olunanlar- 
dan belə nəticə çıxarmaq olar ki, traxibazalt-traxian-
dezit kompleksinin süxurlarının alınması üçün mən- 
bə qranat + şpinel mineral tərkibli mantiya ola bilər 
(əlbəttə qranat şpinelə nisbətən daha çoxdur). Başqa 
sözlə desək, yuxarıdakı modelləşdirmə göstərir ki, 
mülayim qələvili süxurların mənbəyi DMM (və 
PM)-ə nisbətən yüngül NTE ilə zəngin olmuşdur. 
Ağır nadir torpaq elementlərinə (HREE) nisbətən 
süxurların yüngül nadir torpaq elementləri ilə (LREE) 
zənginləşməsi (bu zənginləşmənin ədədi qiyməti 
mülayim qələvili olivinli bazaltlarda 15-30 təşkil edən 
(La/Yb)n nisbətidir) mafik maqmanın qranat saxlayan 
mantiya protolitindən əriməsinə dəlalət edir [21] və 
yuxarıda qeyd etdiyimiz fikirlərini təsdiqləyir.

Kiçik Qafqazın Cavaxet yaylasında analoji bazalt-
larda V. A. Lebedev və b. [22] görə Nd-un izotop nis- 
bəti ϶Nd = 3.4 - 5.1; 87Sr/86Sr = 0.7039 - 0.7042 müəyyən edil- 
mişdir və müəlliflərin fikrincə bu bazaltlar kontami-
nasiya ilə fasiləli və fasiləsiz olaraq mürəkkəbləşmiş 
əsasi tərkibli mantiya ərintisinin fraksion kristallaş-
ması nəticəsində plitədaxili şəraitdə əmələ gəlmişdir. 
϶Nd ifadəsinin müsbət qiyməti mənbənin yer qabığı-
na nisbətən kifayət qədər, N-MORB-a nisbətən isə 
az miqdarda kasıblaşmasını göstərir. Bu tip mantiya 
mənbəyi DMM (N-MORB-a) nisbətən LREE ilə zən-
ginləşmiş müsbət ϶Nd qiymətinə malik olaraq okean  
və kontinental qələvi və mülayim qələvili bazalt- 
ların ilkin maqması hesab edilir. Bir çox okeanik və 
kontinental plitədaxili mülayim qələvili və qələvili 
bazaltların mənbəyinin zənginləşməsi adətən aşağı 

mantiyadan gətirilən komponentlərin hesabına baş 
verir [21, 23, 24].

Belə bir fikir Kiçik Qafqazın gec kaynozoy 
vulkanitləri üçün də qəbul edilə bilər.

Yuxarıda göstərdiyimiz kimi, Kiçik Qafqazın al- 
tında litosfer mantiyası Nb və Ta minimumu ilə səciy-
yələnən subduksiya komponenti daşıyır. Bundan  
başqa Üst Pliosen-Dördüncü dövr yaşlı mülayim qələ-
vili süxurlar onlardan əvvəl formalaşmış (miosen-alt 
pliosen) litosfer mantiyasından əmələ gəlmiş kalsium-
lu qələvili süxurların mənbəyindən də əmələ gələ 
bilməz (onlar öz geokimyəvi xüsusiyyətinə görə çox 
dəqiq fərqlənirlər).

DMM-in tərkibinə bənzər astenosfer mantiya 
mənbəyi (və ya heç olmasa bir dəfə əriməyə məruz 
qalmış astenosfer mantiyası) qeyri-kogerent element-
lərlə zəngin olan və yuxarıda qeyd edilən izotop 
tərkibinə malik olan mülayim qələvili süxurların 
tərkibini izah edə bilməz. Bu tip mülayim qələvili 
süxurların mantiya mənbəyinin xarakteristikası ancaq 
astenosferdə zənginləşmə prosesi ilə baş verə bilər.  
Çox güman ki, H. Zou və A. Zindlerin [25] qeyd etdi-yi 
kimi, zənginləşmə mülayim qələvili maqmanın ərimə- 
yə qədər peridotit mənbəyinin metasomatik proseslərə 
məruz qalmasının hesabına baş verə bilər. Sulü mine-
ral fazalarının (məsələn, floqopit və/və ya amfibol) 
mülayim qələvili bazaltlarda dərinlik əlavələri kimi 
iştirak etməsi belə metasomatizmin nişanəsi ola bilər. 

Eksperimental işlərdən [26, 27] məlumdur ki, flo-
qopit saxlayan mantiya süxurlarında floqopit-qra-
nat-ərinti faza tarazlığı 25 kbar-dan yüksək təzyiqdə 
və 1000 °C-dən yuxarı temperaturda müvazinətdə 
olur. Bununla yanaşı, X. I. Xionq və b. görə [28] bu 
şəraitə (25 kbardan yüksək təzyiqdə, 1000 °C-dən 
yuxarı temperaturda) su gətirilmiş şəraitdə rutilin də 
dayanıqlıq sahəsi düşür. K2O-nun bazalt maqmasın- 
da yüksək miqdari ərimə sahəsində floqopitin olma-
sına dəlalət edir [27, 29, 30]. Floqopitin mülayim 
qələvili olvinli bazalt ərintisinin mənbəyində iştirak 
etməsi La/K - La diaqramındakı fiqurativ nöqtələrin 
yerləşməsi ilə təsdiq olunur (şək. 2). 

Məlumdur ki, lantan və kalium olivin, piroksen, 
Fe-Ti oksidlər, qranat kimi minerallarda yaxın pay-
lanma əmsalına malikdirlər. Bu minerallar isə bazalt 
ərintisinin kristallaşma differensiasiyasının erkən 
mərhələsində fraksionlaşma fazalarını və mənbədə 
restit assosiasiyalarını təşkil edirlər. Burada floqopit 
istisnalıq təşkil edir, çünki onun üçün lantana nis-
bətən kalium yüksək paylanma əmsalına malikdir. 
Floqopitin əriməsi bazalt ərintisindən La/K nisbətinin 
kifayət qədər azalmasına səbəb olur və bu zaman 
La-nın konsentrasiyası da eyni zamanda azalır. Lakin 
floqopitsiz mantiyanın ərimə payının artması La/K 
nisbəti sabit qalmaqla La-nın azalmasına səbəb olur 
[27]. Şəkil 2-dən göründüyü kimi, süxurlarda La-nın 

miqdarı azaldıqda La/K nisbəti də kifayət qədər azalır 
və mantiya maqmasında kaliumun başlıca mənbəyi 
olan floqopitin əriməsinə dəlalət edir.

Bizim fikrimizcə mülayim qələvili olivinli bazalt- 
ların geokimyəvi xüsusiyyətləri maqmanın mənbəyi-
nin metasomatitləşmiş floqopit-qranat-rutil saxlayan 
litosfer mantiyasının olmasına dəlalət edə bilər. Çox 
güman ki, belə bir mənbənin əriməsi zamanı rutil 
restitdə qalmışdır və ilkin maqmanın Nb və Ta-la 
kasıblaşmasına səbəb olmuşdur. Dediklərimiz yuxa-
rıda qeyd olunanları bir daha təsdiq edir.

Beləliklə, ərimənin ilkin mərhələsində maqma 
metasomatizminin hesabına LREE ilə zənginləşə 
bilər və bu tip maqma formasiya süxurlarının ilkin 
maqması ola bilər. Aydındır ki, metasomatoz prose-
sinə qədər olan mənbə DMM-in (və ya PM) analoqu 
ola bilər. Kiçik Qafqazın mərkəzi hissəsində mantiya 
mənbəyinin kolliziya şəraitində ərimə mexanizmi 
aşağıdakı proseslərlə izah edilə bilər.

1. Litosferdən ayrılma və ya qalxma (uplift) man-
tiya litosferinin adiabatik dekompressiyası nəticəsin- 
də baş verir; 

2. Ərimə mantiya plyüminin istiliyinin və ya 
astenosfer mantiyasının qalxması hesabına (və ya 
litosferin laylanması ya da subduksiya olunmuş 
«slebin» qırılıb düşməsi hesabına) baş verir.

Birinci halı nəzəri olaraq izah etmək çətindir. 
Bu onunla izah edilir ki, quru şəraitdə (mantiya-
nın potensial temperaturu 1280 °C) peridotit tərkibli 
mantiya litosferi əriyə bilməz, çünki quru solidus 
əyrisi geotermi kəsməyəcəkdir [31]. Ona görə də ancaq 
metasomatizm nəticəsində mantiya litosferinin az 
ərimə payında peridotitin solidus temperaturu aşağı 
düşərək ilkin ərintini uçucu komponentlərlə (H2O, 
CO2) zənginləşdirəcəkdir.

Aparılan tədqiqatlar nəticəsində biz ancaq o fikri 
dəqiq söyləyə bilərik ki, ərimənin başlanması üçün 
lazım olan istilik mantiyanın metasomatitləşmiş qay- 

Рис. 2. Mülayim qələvili olivinli bazaltların və 
traxibazaltların tərkibinin fiqurativ nöqtələrinin 
La-La/K diaqramında vəziyyəti. Ərimə payından 
asılı olaraq ərintinin tərkibinin dəyişməsi vek- 
torları N. Vigouroux və b. [27] görə verilmişdir

nar astenosfer hissəsi ola bilər. Bu prosesin əmələ gəl- 
məsi üçün isə qədim subduksiya prosesi nəticə- 
sində ayrılan flüid komponentlərinin mantiya  
litosferini metasomatik dəyişdirməsi aparıcı rol 
oynayır. Bu fikir yuxarıda qeyd olunmuş geokimyəvi 
məlumatlarla (Nb‑Ta, Zr-P-Ti minimumu, qeyri-
kogerent elementlərlə zənginləşməsi və s.) öz təs-
diqini tapır. Başqa sözlə desək, gec kolliziya zamanı 
dərinlik plyümlərinin təsirindən subduksiya üstü 

geokimyəvi xarakteristikaya malik olan litosfer 
mantiyasının qismən əriməsi baş vermişdir. Alınan 
ərinti isə fraksionlaşmaya məruz qalaraq ilkin 
tərkibi mülayim qələvili bazalt maqmasına uyğun 
gəlmişdir. Bu ərinti yer qabığı şəraitində növbəti 
fraksionlaşmaya məruz qalmış və üst qabıq materialı 
ilə qarşılıqlı əlaqədə olmuşdur. Sonuncu isə onun 
LILE və LREE ilə zənginləşməsinə, HFSE ilə kasıb- 
laşmasına səbəb olmuşdur.

Nəticə
1.	 Nadir torpaq elementlərinin traxibazalt-traxiandezit kompleksinin süxuralarında pay-

lanması göstərir ki, vulkanitlərin mənbəyi metasomatik dəyişmiş qranat saxlayan mantiya 
substratı olmuşdur. Öyrənilən vulkanitlərdə (Tb/Yb)N = 1.7 - 3.0 olması kompleksin süxur-
larının ilkin maqmasının mənbəyində qranatın iştirak etməsinə dəlalət edir.

2.	 Traxibazalt-traxiandezit kompleksinin süxurlarının mikroelement tərkibi və onların nisbəti 
mantiya təbiətli ilkin ərintinin kristallaşma diferensiasiya modelini mürəkkəbləşdirir və 
ana maqmanın kontinental qabığın kənar süxurları ilə assimilyasiyası nəticəsində mantiya 
maqmasının Yer qabığı substratı ilə qarşılıqlı təsiri ilə təyin olunur. Belə bir Yer qabığı 
substratı izotop və geokimyəvi tərkibi yer qabığına yaxın olan traxibazalt-traxiandezit 
formasiyası ilə məkan və vaxtca bimodal-kontrast assosiasiya təşkil edən riolitlər ola bilər.

3.	 Mülayim qələvili olivinli bazaltların geokimyəvi xüsusiyyətləri maqmanın mənbəyinin 
metasomatitləşmiş floqopit-qranat-rutil saxlayan litosfer mantiyasının olmasına dəlalət  
edir. Çox güman ki, belə bir mənbənin əriməsi zamanı rutil restitdə qalmışdır və ilkin 
maqmanın Nb və Ta-la kasıblaşmasına səbəb olmuşdur.

Источник первичной магмы верхнеплиоцен-четвертичного 
вулканического комплекса центральной части Малого Кавказа

N. А. Имамвердиев1, М. Я. Гасангулиева2, А. А. Велиев3, Р. Э. Рустамова1 

Реферат
	  
В статье исследован источник первичной магматической магмы верхнеплиоцен-четвер-

тичного трахибазальт-трахиандезитового вулканического комплекса центральной части 
Малого Кавказа. Распределение редкоземельных элементов в породах трахибазальт-тра-
хиандезитового комплекса свидетельствует о том, что источником вулканитов был мета-
соматически измененный гранатсодержащий мантийный субстрат. На основании гео-
химических характеристик умеренно-щелочных оливиновых базальтов установлено, что 
источником магмы является литосферная мантия, содержащая метасоматизированный 
флогопит-гранат-рутил.   

Ключевые слова: Малый Кавказ; верхнеплиоцен-четвертичный вулканизм; первичная 
магма; литосферная мантия, содержащая метасоматизированный флогопит-гранат-рутил. 

Kiçik Qafqazın mərkəzi hissəsinin Üst Pliosen-Dördüncü dövr 
vulkanik kompleksinin ilkin maqmasının mənbəyi 

N. Ə. İmamverdiyev1, M.Y. Həsənquliyeva2, A.Ə.Vəliyev3, R.E.Rüstəmova1 
1Bakı Dövlət Universiteti, Bakı, Azərbaycan

Xülasə

Məqalədə  Kiçik Qafqazın mərkəzi hissəsinin Üst Pliosen-Dördüncü dövr traxibazalt-
traxiandezit vulkanik kompleksinin ilkin maqmatik maqmasının mənbəyi araşdırılmışdır. Nadir 
torpaq elementlərinin traxibazalt-traxiandezit kompleksinin süxuralarında paylanması göstərir 
ki, vulkanitlərin mənbəyi metasomatik dəyişmiş qranat saxlayan mantiya substratı olmuşdur. 
Mülayim qələvili olivinli bazaltların geokimyəvi xüsusiyyətləri əsasında maqmanın mənbəyi-
nin metasomatitləşmiş floqopit-qranat-rutil saxlayan litosfer mantiyasının olması müəyyən 
edilmişdir.

Açar sözlər: Kiçik Qafqaz; Üst Pliosen-Dördüncü dövr vulkanizmi; ilkin maqma; 
metasomatitləşmiş floqopit-qranat-rutil saxlayan litosfer mantiyası.

